
Lokaverkefni til B.Ed. -prófs 
 
 
 
 
 
 
 
 

 
Tölvuökuskírteini fyrir 
grunnskólanemendur 

Fræðilegur bakgrunnur og reynsla Dana 
 
 

Guðbjörg Guðmannsdóttir 
    
    
    
    
    
    
    
    
    

    
    
    

    
    
    
    

Kennaraháskóli Íslands 
Grunnskólabraut 

Maí 2007 



 2 

  

1 Útdráttur  

Árið 2001 var öllum grunnskólum Danmerkur skylt að veita nemendum skírteini sem 

sýna átti kunnáttu og færni þeirra í upplýsinga- og samskiptatækni (UST). Skírteinið 

nefndu Danir Junior PC-kørekort og má nefna Tölvuökuskírteini á tungu vorra feðra. 

Hugmyndin er frekar ný í Danmörku og lítt reynd og fannst rannsakanda verðugt verkefni 

að fá að kynnast henni nánar. Tilgangur þessa verkefnis er að útlista hugmyndafræði 

Tölvuökuskírteinisins ásamt því að skoða reynslu eins skóla af því að vinna eftir 

hugmyndinni. Tilviksathugun var gerð í skóla á Norður-Jótlandi þar sem tekið var viðtal 

við tengilið verkefnisins ásamt því að spurningalistar voru lagðir fyrir þrjá kennara. 

 Niðurstöður leiddu í ljós mjög jákvæða reynslu Dana af því að vinna eftir 

hugmyndinni. Allir þátttakendur athugunarinnar voru sammála um að Tölvuökuskírteinið 

væri komið til að vera í grunnskólum Danmerkur. Helsta gagnrýnin beindist að 

markmiðum Tölvuökuskírteinisins, þar sem kennararnir töldu erfitt að ætla fylgja öllum 

þeirra til enda. 

2 Formáli 

Rannsóknarverkefnið sem hér fer á eftir er þriggja eininga lokaverkefni til B.Ed- gráðu í 

grunnskólafræðum við Kennaraháskóla Íslands. Vinna við ritgerðina hófst í janúar 2007 

og lauk í maí sama ár. 

Ég vil sérstaklega þakka leiðbeinanda mínum Manfred Lemke fyrir faglega 

ráðgjöf og góða tilsjón við gerð þessarar athugunar. Starfsfólki skólans færi ég einnig 

mínar bestu þakkir fyrir gott samstarf. 

 
 
 
Danmörk 2. maí 2007 

 
Guðbjörg Guðmannsdóttir

3 Inngangur  

Upplýsinga- og samskiptatækni (UST) verður sífellt gildari þáttur samfélags okkar líkt og 

annars staðar í heiminum. Grunnskólinn gegnir mikilvægu hlutverki þegar kemur að því 

að undirbúa nemendur fyrir líf í upplýsingasamfélagi nútímans. Í Aðalnámskrá 

grunnskóla er þessu hlutverki lýst nánar: 

Eitt meginhlutverk grunnskólans er að búa nemendur undir starf í því þjóðfélagi 

sem þeir munu tilheyra sem fullorðnir einstaklingar. Það er því skylda 

grunnskólans að horfa fram á veg og reyna eftir megni að sjá fyrir  

helstu breytingar til þess tíma að nemendur verða fulltíða og bregðast við  

þeim með því að undirbúa nemendur á viðeigandi hátt. 

                   (Aðalnámskrá grunnskóla. Upplýsinga- og tæknimennt 1999:5) 

 
Nám og starf grunnskólans hefur breyst mikið eftir að tölvutæknin tók að ryðja sér til 

rúms. Í dag nýta æ fleiri nemendur og kennarar sér tæknina sem leið til að miðla og sækja 

sér upplýsingar. Eins og gefur að skilja eru nemendur líkt og kennarar mis langt á veg 

komnir þegar kemur að því að nýta sér möguleika tækninnar. Það er því brýnt að kanna 

þekkingu og færni nemenda til að öðlast betri vitneskju um stöðu þeirra í UST. Hér á eftir 

verður litið til nágranna okkar Dana og skoðað hvernig þeir fara að því að meta þessa 

færni nemenda.  

Í grunnskólum Danmerkur eru margir spennandi hlutir að gerast í upplýsinga- og 

samskiptatækni (UST). Í dag eiga danskir nemendur möguleika á að fá ökuskírteini strax 

í fyrsta bekk. Hér er þó ekki átt við réttindi til að aka bíl, eins og ætla mætti, heldur er um 

skírteini að ræða sem sýnir fram á færni nemenda í UST. Skírteinið nefna þeir Junior PC-

kørekort eða Tölvuökuskírteini á íslensku. Dönum er ekki skylt að velja þessa leið, en 

flestir grunnskólar landsins eru farnir að vinna markvisst eftir þessari hugmynd til þess að 

efla nemendur og styðja í gegnum nám í takt við nýja tíma.  

Í þessari ritgerð verður hugmynd Tölvuökuskírteinisins gerð ítarleg skil. Einnig 

verður fjallað um athugun sem gerð var í skóla einum í Danmörku þar sem reynsla Dana 

af því að vinna samkvæmt Tölvuökuskírteininu var könnuð. Markmiðið var ekki að skoða 

kennsluna sjálfa eða kennsluaðferðir, heldur var ætlunin að skyggnast betur inn 

hugmyndafræði Tölvuökuskírteinisins. Gerð var tilviksathugun og spurningalistar lagðir 

fyrir þrjá kennara sem að málinu komu. Í lokin verður grundað hvort viðlíka skírteini 

kynni að nýtast íslensku skólasamfélagi. 

 

4 Rannsóknaraðferðir 

Val á viðfangsefni rannsóknar og rannsóknaraðferðir miðuðust við aðstæður rannsakanda 

sem býr í Danmörku. Eigindleg aðferðarfræði var höfð að leiðarljósi og var 

tilviksathugun valin sem rannsóknarsnið. Einn skóli á Norður-Jótlandi, sem vinnur eftir 

hugmyndinni um Tölvuökuskírteinið, var skoðaður. 

4.1 Gagnasöfnun 

Rannsakandi byrjaði á því að fá leyfi skólastjóra til að gera rannsóknina í skólanum. Eftir 

að tilskyld leyfi voru fengin var fyrsta formlega heimsókn í skólann farin í þeim tilgangi 

að skrá og meta aðstæður og umhverfi. Því næst var fundað með 

upplýsingatæknikennaranum þar sem hann mælti með þátttakendum í rannsóknina. 

Ákveðið var að taka viðtal við upplýsingatæknikennarann, sem er tengiliður verkefnisins 

í skólanum, auk þess að leggja spurningalista fyrir þrjá kennara í 4. bekk sem höfðu unnið 

eftir Tölvuökuskírteininu síðastliðin tvö skólaár.  

4.2 Þátttakendur 

Hér fyrir neðan hefur þátttakendum verið gefið dulnefni sem notuð verða í framhaldinu. 

Með því móti er trúnaði við starfsfólk viðhaldið.  

Mette er 57 ára kennari sem hefur kennt í yfir tíu ár. Hún kennir þriðja og fjórða 

bekk dönsku, stærðfræði, náttúrufræði og sögu. Mette hefur Tölvuökuskírteini fyrir 

kennara (d. Pædagogisk IT kørekort) og einnig mikla reynslu af tölvunotkun. Hanne er 33 

ára kennari sem hefur starfað við kennslu í tæp tíu ár. Hún kennir 4. bekk íþróttir, sund, 

myndmennt og stærðfræði. Hanne kennir einnig íþróttir í 5. og 6. bekk ásamt 

heimilisfræði. Hún lýsir tölvukunnáttu sinni sem mjög góðri yfir heildina litið.   

Helle er 56 ára kennari með yfir tíu ára kennslureynslu. Hún kennir stærðfræði, 

dönsku og kristinfræði í 2.- 4. bekk. Helle lýsir tölvukunnáttu sinni á þann veg að hún 

þekkir til þeirra helstu forrita sem notuð eru í kennslu, en segist ekkert sérlega fær í að 

nota þau.  

Mads er 49 ára kennari. Hann kennir ensku í 6. og 7. bekk ásamt því að kenna 

upplýsingatækni og sjá um tölvukerfi skólans. Mads hefur unnið sem 

upplýsingatæknikennari í 15 ár og hefur mikla reynslu af tölvunotkun. Hann er tengiliður 

Tölvuökuskírteinisins og sér um að hrinda hugmyndinni í framkvæmd í skólanum. Hans 

hlutverk er að kynna hugmyndina fyrir samkennurum, ásamt því að vera þeim innan 

handar með ráðgjöf og aðstoð þegar á þarf að halda. Mads er með Tölvuökuskírteini fyrir 

kennara (d. Pædagogisk IT korekørt) og þegar rannsóknin var gerð stundaði hann nám til 

að öðlast gráðu upplýsingatæknikennara (d. Pædagogisk IT-vejleder).   

4.3 Úrvinnsla gagna 

Spurningalistar voru sendir í tölvupósti til þeirra þriggja kennara sem urðu fyrir valinu 

(sjá viðauka 1). Þegar þátttakendur höfðu svarað spurningalistunum hófst formleg vinna 

við greiningu þeirra.  Viðtalið sem tekið var við upplýsingatæknikennarann var hljóðritað 

og skrásett. Rammann sem var hafður til hliðsjónar í viðtalinu má sjá í viðauka 2. 

5 Skólinn  

Skólinn, sem varð fyrir valinu í þessari rannsókn, er einn þeirra tuttugu og tveggja skóla 

sem tilheyra Frederikshavn Kommune. Í skólanum eru um 320 nemendur á þremur 

skólastigum ásamt tuttugu og átta kennurum sem þar starfa. Skólastigin eru þrjú og 

skiptast þannig: Fyrsta skólastigið er frá 0 - 3. bekk, miðstigið tekur svo við frá 4 - 6. 

bekk og þar á eftir kemur elsta skólastigið sem er frá 7 - 9. bekk.   

5.1 Aðstæður skólans 

Tölvuaðstaða skólans er mjög góð. Í skólanum má finna í allt 100 tölvur og af þessum 

100 tölvum eru 91 þeirra yngri en þriggja ára (EMU, 2006A). Í skólanum eru þrjár 

tölvustofur ásamt tveimur fartölvuvögnum og stendur til að bæta þeim þriðja við á 

haustdögum 2007. Það vakti forvitni rannsakanda að engar tölvur sáust inni í 

skólastofunum öfugt við það sem tíðkast svo mjög á Íslandi. Aðstaðan var hins vegar góð 

og lítill biðtími að tölvum í skólanum. Í miðju skólans er Mediateket, sem er einskonar 

þjónustu- og upplýsingamiðstöð fyrir kennara og nemendur í bland við hefðbundið 

bókasafn. Þar eru einnig öflugri tölvur sem hægt er að nota fyrir sérstaka hljóð- og 

myndvinnslu.  

5.2 Þátttaka skólans í verkefninu 

Það var haustið 2003 sem ákveðið var að skrá skólann sem Tölvuökuskírteinis-skóla. Með 

skráningunni lýsti skólinn því yfir að unnið yrði eftir þeim markmiðum sem standa að 

baki hugmyndinni. Það gefur skólanum rétt til að gefa út skírteini til nemenda á meðan á 

skólagöngu þeirra stendur. Skólinn mátti ekki afhenda skírteini fyrr en einn kennari innan 

skólans hefði lokið námskeiði sem gerði honum kleift að titla sig tengilið 

Tölvuökuskírteinisins (d. Junior PC-kørekort koordinator). Skólarnir geta sótt um styrk 

til að senda tengilið á þessi námskeið. Mads, upplýsingatæknikennari skólans, tók þetta 

hlutverk að sér og hafði gegnt því síðastliðin þrjú skólaár. Hugmyndin er frekar ný af 

nálinni og er því ekki komin mikil reynsla af því að fylgja henni eftir. Því ákvað skólinn í 

upphafi að einbeita sér að yngsta stiginu þegar skírteini skyldu afhent. Eftir því sem líður 

á er stefnan að öll stig skólans vinni eftir nótum hugmyndarinnar. 

6 Hvað er Junior PC-kørekort? 

Junior PC-kørekort eða Tölvuökuskírteini, er afsprengi stærra verkefnis sem gekk undir 

nafninu IT, medier og folkeskolen (Undervisningsministeriet, 2004). Þetta var 

átaksverkefni í grunnskólum Danmerkur sem menntamálaráðuneytið ýtti úr vör haustið 

2000 og stóð það fram til ársins 2004. Markmiðið var að gera upplýsinga- og 

samskiptatækni (UST) sýnilegri í skólastarfi.  

Hér fyrir neðan má sjá skýringarmynd af Tölvuökuskírteininu sem varpar skærara 

ljósi á heildarmynd þess. Talað er um þrjár víddir skírteinisins: meginviðfangsefni (d. 

hovedområder), dýpt þekkingar (d. erkendelsesdybde) og aldursstig ( d. alderstrin). 

Þessar víddir eru hafðar að leiðarljósi á öllum skólastigum og í öllum fögum og 

viðfangsefnum (ITMF, 2006B).  

 
 
Mynd 1 - Hugmynd Tölvuökuskírteinisins 
 
Nemendur sama bekkjar fá ekki allir skírteinin í hendur á sama tíma. Þekking þeirra og 

færni skiptir máli umfram aldur eða bekk þegar meta á hvort þeir séu tilbúnir að fá 

skírteinin. Skírteinunum er þó skipt í þrennt eftir aldursstigum grunnskólans, yngsta stig, 

miðstig og efsta stig, sem haft er til viðmiðunar við afhendingu þeirra. Dýpt þekkingar er 

sömuleiðis skipt í þrjú stig: Aðgerðir (d. Betjeningskompetencen), skilning (d. 

Forståelseskompetencen) og mat (d. Refleksionskompetencen). Nemendur þurfa að geta 

framkvæmt ýmsar aðgerðir í tölvunni og beitt margvíslegum aðferðum við vinnu sína. 

Þeir þurfa að skilja það sem þeir framkvæma hverju sinni og hvaða aðferðir eigi best við. 

Í lokin er nemendum ætlað að geta lagt mat á eða tekið afstöðu til notkunar UST í ólíkum 

kringumstæðum eða hlutverkum. Meginviðfangsefnunum fimm (d. hovedområder) 

verður gerð ítarlegri skil í kafla 6.4 um markmið. 

6.1 Bakgrunnur 

Í nóvember árið 2001 skjalfesti danska ríkisstjórnin að þróa ætti upplýsingatækniskírteini 

(d. IT-bevise) fyrir nemendur í dönskum grunnskólum. Menntamálaráðuneytinu var falið 

að útfæra hugmyndina, finna viðeigandi nafn á verkefnið og ýta því úr vör í grunnskólum 

landsins. Í janúar árið 2004 var ákveðið að skírteinið skyldi kallað Tölvuökuskírteini (d. 

Junior PC-kørekort) (EMU, 2006D).  Dæmi um slíkt skírteini má sjá í viðauka 4. 

 

Fjallað er um kjarna hugmyndarinnar hér: 

Markmið þessa verkefnis er að þróa UST-skírteini sniðið að þörfum  

grunnskólanemenda sem gerir þeim kleift að þróa með sér núverandi  

upplýsinga- og samskiptatækni (UST), sem samþættist bæði  faglega og 

þverfaglega í kennslu. 

Þróun Tölvuökuskírteinisins skal styðjast við tilsvarandi grunnskólalög [...]   

þar sem fram kemur að UST er á sameiginlega ábyrgð allra faghópa og 

námsgreina. 

Þannig  eiga nemendur að auka UST þekkingu sína sem nýtist sem hluti af 

kennslunni í öllum fögum og viðfangsefnum.1 (EMU, 2006D). 

                                                 
1 „Den overordnede opgave er at udvikle et IT-bevis rettet mod eleverne i folkeskolen, der kan bidrage til, at eleverne udvikler 
tidssvarende IT- og mediekompetencer integreret i faglige og tværfaglige forløb. Udviklingen af Junior PC-kørekort skal tage 
udgangspunkt i bemærkningerne til den nuværende folkeskolelov [...] hvoraf det fremgår, at IT er et fælles ansvarsområde for 
alle fag og samarbejdet mellem fagene.Eleverne skal således udvikle deres IT- og mediekompetencer som en integreret del af 
undervisningen i alle fag og emner.“ (EMU, 2006D). 

6.2 Tilgangur  

Markmiðið með Tölvuökuskírteininu er að kenna nemendum að umgangast upplýsinga- 

og samskiptatækni (UST), þannig að þeir öðlist betri skilning á tilgangi hennar og geti þar 

með frekar nýtt sér tæknina á markvissan hátt þegar á þarf að halda (EMU, 2006D). Með 

Tölvuökuskírteininu er reynt að tryggja að þau hugtök og sú vitneskja sem tilheyrir þessu 

sviði verði haldið til haga á skipulegan máta og í takt við nýja tíma. Øvind Brøgger 

starfsmaður UNI-C (stofnun menntunar og rannsókna í UST í Danmörku) lýsir hér 

stuttlega hugmyndafræði Tölvuökuskírteinisins: 

 Grunnhugmyndin á bak við Tölvuökuskírteinið er að samþætta upplýsinga- 

og samskiptatæknina (UST) kennslunni á sem eðlilegastan hátt. UST á þar af 

leiðandi að vera hluti af kennslunni á sama máta og bækur, töflur, 

vettvangsheimsóknir o.s.frv.2 (Brøgger, 2007). 

 

Í rauninni eru markmið UST nú þegar samþætt markmiðum annarra faga og ætti 

því ekki að vera nauðsyn að leggja í verkefni líkt og Tölvuökuskírteinið (Søndergard 

Nielsen, 2005:35). Hins vegar var orðin þörf á að gera markmið UST aðgengilegri og 

sýnilegri, til þess að stjórnendur og kennarar opni betur augun fyrir þeim möguleikum 

sem Tölvuökuskírteinið getur boðið upp á í daglegu lífi fólks.  

Á vef danska menntamálaráðuneytisins er viðtal við Ullu Tørnæs 

menntamálaráðherra þar sem hún fjallar um Tölvuökuskírteinið 

(Undervisningsministeriet, 2004). Hún telur hugmyndina góða leið til að nemendur 

grunnskólans tileinki sér möguleika UST til frekari nota í daglegu lífi. Ulla segir einnig 

að það sé mikilvægt að nemendur kynnist UST og þeim möguleikum sem tæknin hefur 

upp á að bjóða snemma á skólagöngunni, til að það geti nýst þeim frekar í framtíðinni 

þegar nýja tækni ber að garði. Hún segir að markmiðið með Tölvuökuskírteininu sé að 

UST skipi sérstakan sess í skólakerfinu þar sem hún samþættist öllum fögum allra 

skólastiga. Til þess að hægt sé að fylgja þessari hugmynd eftir í skólakerfinu þarf 

gríðarlegt fé og það vissu Danir. Á árunum 2004-2007 áætlar danska ríkið að leggja til 

495 milljónir danskra króna til tölvukaupa, endurmenntunar kennara og sérkennslu, ásamt 

því að koma Tölvuökuskírteininu á koppinn. 

                                                 
2
  „Den grundlæggende tanke i JPCK er, at inddragelsen af it i undervisningen skal udspringe af det normale faglige arbejde i skolen.   
    IT skal være en del på samme måde, som bøger, tavle virksomhedsbesøg osv er i faglige forløb.“ (Brøgger, 2007). 

6.3 Markhópur 

Tölvuökuskírteinið er hugsað fyrir nemendur á grunnskólaaldri og er því skipt í þrennt 

eftir aldri og getu nemenda (EMU, 2006C). Að baki hverju skírteini liggja svo ákveðin 

skilyrði og markmið sem nemendur þurfa að uppfylla til að geta fengið þau. Fyrstu 

skírteinin eru yfirleitt veitt á yngsta stigi, næstu skírteini á miðstigi og þau síðustu á efsta 

stigi grunnskólagöngunnar. Það þarf þó ekki að vera að skiptingin sé svona skýr og fer 

það mikið eftir getu nemandans á hvaða stigi hann eru staddur.  

6.4 Markmið 

Á vef EMU (miðstöð kennslu og lærdóms í Danmörku) er að finna greinagóðar lýsingar á 

Tölvuökuskírteininu. Þar má meðal annars finna helstu markmið verkefnisins og hverju 

skírteinunum er ætlað koma til leiðar. Aðalatriði hugmyndarinnar eru dregin saman í 

eftirfarandi málsgrein: 

Kennsla í upplýsinga- og samskiptatækni (UST) sem fer fram í grunnskólunum 

er ætlað að tryggja nemendum að þeir nái að þróa þekkingu sína og viðhorf, 

sem gerir þeim kleift að bregðast við og taka ákvarðanir í netsamfélagi þar sem 

UST skipar veglegan sess. Nemandi á að þekkja til helstu möguleika stafrænna 

verkfæra og hvenær best sé við hæfi að nota þau. 3 (EMU, 2006B). 

 

Markmiðum Tölvuökuskírteinisins er skipt upp í fimm meginviðfangsefni (d. 

hovedområder) og mun hverjum hluta vera lýst nánar hér að neðan (EMU, 2006B).  

 

6.4.1 Nám með aðstoð UST og fjölmiðla (d. It- og mediestøttede læreprocesser) 

Nemendur eiga að geta nýtt UST sér til stuðnings og hvatningar til að læra og þróa 

hæfileika sína. Þetta á einnig við um aðstæður utan skóla og þau tækifæri sem finna má í 

samfélaginu. Nemandanum á að vera kleift að læra með öðrum og nýta þá möguleika sem 

tæknin hefur upp á að bjóða í því netumhverfi sem hann lifir í. 

 

                                                 
3 „It- og medieundervisningen i skolen skal sikre, at eleven udvikler viden og holdninger, der sætter ham i stand til at handle og tage   
    beslutninger i netværkssamfundet, hvor it- og medier har en fremtrædende plads. Eleven skal kende de digitale værktøjers    
    muligheder og kritisk kunne tage stilling til, hvornår det er hensigtsmæssigt at bruge dem.“ (EMU, 2006B). 

6.4.2 Gagnasöfnun (d. Informationsindsamling)  

Nemendur eiga að geta nýtt sér þau verkfæri og leitarvélar Netsins til að finna 

upplýsingar. Í framhaldi af því eiga þeir að átta sig á höfundarrétti og geta greint gæði og 

gildi upplýsinganna fyrir nám þeirra og starf.  

 

6.4.3 Framleiðsla og greining (d. Produktion og analyse) 

Nemendur eiga að hafa þekkingu á þeim helstu verkfærum, aðferðum og forritum sem 

þeir geta nýtt við vinnu sína. Þeir eiga að geta greint og tekið afstöðu til fjöldann allan af 

upplýsingum sem fjölmiðlar birta í ört vaxandi mæli. 

 

6.4.4 Samskipti (d. Kommunikation)  

Nemendur kynnast samskiptaleiðum þar sem áhersla er einkum á rafrænar boðskiptaleiðir 

upplýsinga, s.s. tölvupóst og önnur netsamskipti. Þeir læra að nýta sér þessi samskipti, 

hvort sem það er í skólanum, vinnunni eða við hversdaginn. Mikilvægt er að nemendur 

þekki þær reglur og viðmið sem gilda í samskiptum á Netinu og átti sig á og geti tjáð sig 

um ef samskipti fara út fyrir venjur og viðmið. 

 

6.4.5 Tölvur og netkerfi (d. Computere og netværk) 

Nemandinn skal tileinka sér tæknikunnáttu til að geta nýtt sér tölvur og netkerfi hvort 

sem það er heima fyrir, í skólanum eða í samfélaginu. Nemendur eiga að geta notað 

tölvuna og jaðartæki hennar, þekkja helstu hugmyndir og leiðir í tengslum við UST. Þeir 

eiga einnig að geta tekið afstöðu til spurninga um atvinnulífið, öryggi og varnir.  

(EMU, 2006B) 

6.5 Ferlið 

Þegar ákveðið hefur verið að vinna eftir hugmyndinni um Tölvuökuskírteinið verður 

skólinn að skrá þátttöku sína og lýsir þar með yfir að unnið verði að þeim markmiðum 

sem liggja að baki hugmyndinni. Frá 1. apríl 2004 gátu skólarnir tilkynnt þátttöku sína 

rafrænt í gengum Netið (Undervisningsministeriet, 2004). Eftir að skráningu er lokið eru 

skólarnir komnir inn í kerfið og hafa þar með aðgang að öllum gögnum sem eru 

kennarateyminu tiltæk til að ná þeim markmiðum sem liggja að baki skírteinunum. Þar 

hafa kennarar jafnframt aðgang að ýmsum kennsluhugmyndum og úrræðum sem tengjast 

starfinu. Aðgangur er ókeypis fyrir skólana út árið 2007 en eftir það þurfa þeir að greiða 

ákveðna upphæð til þess að skólinn teljist fullgildur meðlimur. Ekki hefur komið fram 

hver sú upphæð er. Einkaskólar hafa þurft frá upphafi að greiða sérstakt ársgjald til að 

gerast meðlimir og ræðst það af nemendafjölda. Ársgjaldið fyrir einkaskóla þar sem 

nemendafjöldi er undir 200 er 250 danskar krónur en fjölmennari einkaskólar þurfa að 

greiða 450 danskar krónur  (Undervisningsministeriet, 2004).   

Einn þeirra skóla sem fyrstur var að skrá sig í verkefnið var Skovangsskolen i 

Allerød. Á vef skólans er hugmyndinni lýst nánar: 

Með Tölvuökuskírteininu er hugmyndin að safna saman öllum markmiðum UST 

úr öllum fögum skólans og samþætta þau betur og gera þau kerfisbundnari. Það 

er einnig ný áhersla í UST að skólinn metur hvort nemendur kunni það sem þeir 

eiga að hafa lært. 4 (Skovvangsskolen, 2007).   

Samkvæmt tölum frá 1. janúar 2006 hafa um 1100 stofnanir tilkynnt þátttöku sína í 

verkefninu, þar af eru 1034 grunnskólar. Þess má geta að þá höfðu 806 kennarar 

útskrifast sem sérstakir leiðbeinendur með Tölvuökuskírteininu 

(Undervisningsministeriet, 2006).  

6.6  Námsmat 

Mat á frammistöðu eða færni nemenda er í höndum teymis kennara sem ákveður í félagi 

við nemandann hvort hann hafi uppfyllt skilyrðin til að ljúka hverju stigi fyrir sig. Á vef 

Tölvuökuskírteinisins hafa kennarar aðgang að neðantöldum matsaðferðum og sérstökum 

gátlistum sem þeir geta notað til að meta nemendur. Í viðauka 3 má sjá slíkan lista þar 

sem metið er samkvæmt matsaðferðinni um stafrænar ferilmöppur (d. Portfolio). 

 

 

                                                 
4
 „Med Junior PC-kørekortet er målene fra alle skolens fag bare samlet og systematiseret. Og så er det selvfølgelig noget nyt i IT-  

   sammenhæng, at skolen nu måler, om eleverne rent faktisk har læst det, de skal.“ (Skovvangsskolen, 2007). 

Eftirfarandi matsleiðir geta kennarar valið um eftir því sem hentar hverju sinni (ITMF, 

2006B). 

 

6.6.1  Samtal við nemendur - Þessi matsleið er notuð til að grennslast fyrir um stöðu 

nemandans og hvaða markmiðum hann hafi náð. Til að fá sem gleggsta mynd af getu 

nemandans er hægt að ræða við bekkinn, minni hópa eða nemandann sjálfan. 

 

6.6.2  Lausnaraðferðir - Hægt er að biðja nemanda að leysa verkefni sem miðast við að 

nýta sér þá þekkingu eða aðferðir sem hann hefur nýverið lært. Á meðan á verkefninu 

stendur fylgist kennarateymið með og metur hvort nemandinn hafi náð valdi á 

færniþáttunum. 

 

6.6.3  Stafrænar ferilmöppur - Nemendur koma sér upp ferilmöppu, þar sem þeir 

geyma verkefni eða hugmyndir, sem þeir í félagi við kennarana telja að lýsi best 

framvindu þeirra í náminu. Hægt er að meta framfarir einstaklingsins miðað við þau 

markmið sem hann hefur sett sér. 

 

6.6.4  Próf - Einn matsmöguleikinn er hefðbundið kunnáttupróf, þar sem nemendur reyna 

á þekkingu sína. Þessi matsleið er þó mjög umdeild og eru skiptar skoðanir um það hvort 

hægt sé að meta kunnáttu nemenda í UST með prófi. 

 

6.6.5  Leiðarbók - Í leiðarbók  fær nemandinn tækifæri til að skrifa um verkefnin og 

ferlið við að ná árangri. Hægt er að nota þessa matsleið við afmörkuð verkefni þar sem 

kennarinn getur fylgst með gengi nemandans og komið með athugasemdir. 

 

6.6.6  Lokaverkefni - Sumir kennarar fara þá leið að biðja nemendur að skila 

lokaverkefni. Afraksturinn getur verið kynning, myndband, skýrsla eða hvað annað sem í 

boði er. Þegar verkefninu er lokið kynnir nemandinn verkefnið og kennarateymið metur 

það meðal annars eftir hönnun, vinnuaðferðum, ferli og innihaldi.   

6.6.7  Dagleg vinna - Kennarateymið á möguleika á að meta daglega vinnu nemenda í 

náminu. Þeim gefst tækifæri til að fylgjast með þeim vinnuaðferðum og verkfærum sem 

nemendur nýta sér í vinnu sinni.  

(ITMF, 2006B) 

7 Hvað geta kennarar gert? 

Kennarar gegna mikilvægu hlutverki í að undirbúa nemendur fyrir framtíð þeirra í 

tæknisamfélagi. Þeir eru fyrirmyndir og endurspeglast þekking þeirra á UST töluvert í 

kennslunni. Í stefnuriti íslenska menntamálaráðuneytisins um UST frá árunum 1996-

1999, Í krafti upplýsinga, segir: 

Kennarar gegna lykilhlutverki í framvindu á notkun upplýsingatækni í 

skólastarfi og ljá henni mikilvægan skilning á námi, kennslu og öðrum 

samskiptum við nemendur. Tryggja þarf að starfsmenn skóla geti tengt tækifæri 

upplýsingasamfélagsins við fyrri þekkingu sína og reynslu í samskiptum við 

nemendur og leiðsögn við þá (Menntamálaráðuneytið, 1996). 

 

Eins og kemur fram í stefnuritinu hér að ofan eru kennarar í lykilhlutverki. Því getur bág 

tækniþekking og tæknifærni kennara hamlað því að nemendur nái að auka við færni sína.  

Þegar kemur að Tölvuökuskírteininu hjálpast kennarar að og vinna saman í teymi og geta 

þeir þannig bætt upp veikleika hver hjá hvort öðrum og nýtt styrkleika hvers annars. Þeir 

kenna mismunandi greinar en vinna jafnframt að því að ná sameiginlegum markmiðum í 

UST. Þetta ætti að skila af sér heilsteyptri tölvukennslu sem stuðlar að því að nemendur 

nái að tileinka sér þá færni sem Tölvuökuskírteinið krefst.   

7.1 Þekking kennara 

Í Danmörku er boðið upp á námskeið fyrir kennara sem vilja auka við þekkingu sína í 

UST. Þetta námskeið kallast Skole-IT og geta kennarar með þátttöku sinni fengið 

Tölvuökuskírteini fyrir kennara (d. Pædagogisk IT-kørekort) (UNI-C, 2006B). Skole-IT 

er nánar tiltekið símenntunarnámskeið sem stendur öllum grunnskólakennurum í 

Danmörku til boða. Áherslan er einkum á þrjá þætti: Að kennarar þrói færni sína í UST, 

að þeir læri að samþætta UST í kennslu og að UST verði sýnilegri í grunnskólunum. 

Mikil áhersla hefur verið lögð á að kennarar taki þátt í námskeiðinu og samkvæmt tölum 

frá UNI-C hafa nú þegar 44.100 kennarar útskrifast af því (Nøhr, 2007). Íslendingar hafa 

nýverið tekið Dani sér til fyrirmyndar og komið viðlíka símenntunarnámskeiði af stað á 

Íslandi sem hefur hlotið nafnið Tölvutök. 

 

Grunnhugmynd námskeiðsins er svo lýst: 

Tölvutök er námskeið þar sem þátttakendur læra með samstarfsfólki sínu um 

grunnatriði í tölvu- og upplýsingatækni. Þátttakendur læra að nota helstu forrit 

og einnig fá þeir innsýn inn í með hvaða hætti hægt er að samþætta tölvu- og 

upplýsingatækni í kennslu (Menntasvið Reykjavíkurborgar, 2007). 

 

Búið er að þýða og staðfæra kennsluefni frá Skole-IT í Danmörku fyrir námskeið 

Tölvutaka á Íslandi (Menntasvið Reykjavíkurborgar, 2007). Þátttakendum á námskeiðinu 

er skipt í hópa þar sem þeir vinna saman, líkt og í bekkjarkerfi, að ýmsum verkefnum. Að 

verkefninu koma núna 17 leiðbeinendur sem sjá um hvern hóp fyrir sig.  Í framtíðinni 

stendur til að öllum grunnskólakennurum gefist kostur á að taka þátt á þessu 

símenntunarnámskeiði. 

7.2 Námsefni og aðferðir 

Kennslan sem fer fram samkvæmt Tölvuökuskírteininu er aðallega hugsuð fyrir bekkinn 

sem heild. Þó eru einstaka nemendur, annað hvort lengra komnir eða á eftir áætlun, sem 

eftir atvikum fá þá fleiri verkefni eða betri aðstoð.  

Þegar skólinn hefur fengið aðgang að vef Tölvuökuskírteinisins opnast heill 

heimur af hugmyndum sem kennarar geta stuðst við í kennslunni. Í rauninni er ekkert 

sérstakt kennsluefni sem fylgir Tölvuökuskírteininu og kemur það sér því vel fyrir 

kennara að finna sér stuðning á vefnum með ýmsum aðferðum og ábendingum. Kennarar 

fá nokkuð frjálsar hendur þegar kemur að vinnu í kringum markmið skírteinanna. Á 

vefnum hafa kennarar einnig aðgang að ýmsum myndbrotum sem kynna námsþættina og 

markmiðin. Gott er að skoða dæmi til að átta sig betur á hvernig UST og markmið 

Tölvuökuskírteinisins eru notuð í kennslunni. Hægt er að nálgast slíkt dæmi í viðauka 5 

þar sem þriðji bekkur vinnur með formin sem finna má í veröldinni.  

8 Niðurstöður  

Niðurstöður viðtals við tengilið og spurningalistar, sem lagðir voru fyrir kennarana þrjá,  

leiða í ljós almenna ánægju með Tölvuökuskírteinið hjá starfsfólki skólans, foreldrum og 

nemendum. Nemendur vinna vel og eru áhugasamir, þegar um er að ræða að spreyta sig á 

nýjum verkefnum í tölvunni. Hanne, yngsti kennarinn, telur tölvur gott agatæki, því þegar 

nemendur setjist við tölvu verði samstundis þögn í skólastofunni. Þegar nánar var spurt út 

í viðhorf nemenda til Tölvuökuskírteinisins fannst kennurunum börnin mjög jákvæð og 

áhugasöm, ásamt því að vera betur undir það búin að takast á við heiminn sem bíður 

þeirra að skólagöngu lokinni. Að mati kennaranna var viðhorf nemenda til 

Tölvuökuskírteinisins að jafnaði á þann veg að nemendur á yngsta stigi og upp í 6.bekk 

eru hvað spenntastir að fá skírteini í hendur. Mads, upplýsingatæknikennarinn, sagði að 

nemendum á elsta stigi væri líklega nokkuð sama um hvort þeir fengju skírteinin í hendur 

eður ei. Aftur á móti vilja mörg þeirra fá skjalfesta staðfestingu á því að þeir hafi uppfyllt 

allar kröfur Tölvuökuskírteinisins eftir að skólagöngu lýkur.  

Kennararnir voru sammála um að þekking þeirra á UST skiptir miklu máli þegar 

kemur að því að leiðbeina nemendum í þeim fræðunum. Kennararnir þrír notuðu mest 

Word, Powerpoint og Excel ásamt mismunandi myndvinnsluforritum, í kennslunni og við 

undirbúning hennar. Þegar kennararnir voru beðnir að lýsa færni sinni í UST töldu þeir 

hana almennt vera þó nokkuð góða. Einn kennaranna, Helle, sagðist þó vera slakari en 

hinir tveir. Hún þekkti til forritanna sem helst eru notuð í kennslu en taldi sig ekkert 

sérstaklega færa í að nota þau. Þegar kennararnir voru spurðir um hvernig þeir nýttu 

Tölvuökuskírteinið í kennslunni kom fram að það er mest hugsað sem viðbót eða 

hjálpartæki í kennslu hinna ýmsu þemaverkefna. Þá er unnið með ákveðið þema hverju 

sinni og markmið Tölvuökuskírteinisins höfð að leiðarljósi. Nemendur nota forritin sem 

nefnd voru hér að ofan, ásamt fleirum, til að vinna verkefni sín og kynna þau fyrir 

samnemendum og jafnvel foreldrum.  Í lok hvers þemaverkefnis fara kennarar yfir 

verkefnin og skoða eftir hvaða markmiðum hefur verið unnið eftir hverju sinni og hvort 

vel hafi til tekist. Kennarar töldu mikilvægt að leggja ekki markmiðin strax til hliðar eftir 

að unnið hafði verið eftir þeim, heldur hafa þau áfram að leiðarljósi þótt nemendur hafi 

náð þeim á einum tímapunkti. Það getur orðið til þess að nemendur gleymi síður því sem 

þeir hafa lært.  

Með því að fylgja markmiðum Tölvuökuskírteinisins eftir verður auðveldara að 

fylgjast með því hvað hver nemandi hefur lært í UST. Hanne sagði að oft væri erfitt fyrir 

kennara að kenna það sem þeir hefðu ekki alveg nægilega þekkingu á sjálfir og væri það 

því helsti ókostur Tölvuökuskírteinisins. Mette, elsti kennarinn, taldi það ókost að vera 

með þeim eldri í kennarastarfinu og því oft erfiðara að vera í takt við allar breytingarnar. 

Hún sagði að nemendur hennar hafi mátt sætta sig við að ákveðna hluti hafi hún lært um 

leið og þeir. Aðspurðir hvort að kennararnir vildu bæta einhverju við í lokin, tók Hanne 

þetta fram: „Tölvuökuskírteinið er mjög gott vinnutæki - góð áminning fyrir allt það sem 

við eigum að hafa sett inn í okkar hefðbundnu kennslu.“5 

Mads sagði að kennarar væru ekki alveg búnir að átta sig á heildarhugmynd 

skírteinisins til fulls og væri þetta því ferli sem gengi frekar hægt fyrir sig, en á jákvæðan 

hátt. Hann telur Tölvuökuskírteinið veita góðan stuðning við marga kennara, sérstaklega 

þar sem margir þeirra viti ekki alveg hvað þeir eiga að vinna með í UST. Þegar þeir nota 

Tölvuökuskírteinið þá hafi þeir hins vegar öll markmið UST á einum stað og sjái þá 

greinilega hvaða markmiðum skal unnið eftir. Mads telur kennarana í skólanum vera 

nokkuð vel að sér í UST og notkunarmöguleikum hennar. Hann telur þá sem helst eru 

ekki eins vel að sér í UST séu nýútskrifaðir kennarar, en á móti kemur telur hann 

jafnframt að þeir séu yfirleitt betri í einhverju öðru. 

Mads lýsti Tölvuökuskírteininu sem verkfæri til að meta nemendur. Hann taldi að 

í framtíðinni myndu allir skólar vinna með Tölvuökuskírteinið. Hann taldi það vera mjög 

gott og opið verkfæri, þar sem það standi ekki nákvæmlega hvað eigi að gera, heldur sé 

um ákveðin viðmið að fara eftir. Ekki sé sagt fyrir um hvaða forrit á að vinna með til að 

ná markmiðunum heldur er það undir kennurunum komið að velja verkfærin sem þeir 

telja henta best hverju sinni. Að lokum koma nemendurnir til með að læra það sem þeir 

eiga að kunna. Mads finnst best að meta nemendur með því að fylgjast með daglegri 

vinnu þeirra og fá þannig heildarmynd af getu nemandans. Honum finnst einnig gott að 

nota stafræna ferilmöppu (d. digital portfolio). Hann tekur sérstaklega fram að próf séu 

ekki góður mælikvarði á getu nemandans að hans mati, þar sem nemendur geta verið 

undir tímaálagi. 

                                                 
5 „Junior PC-kørekortet er et rigtig godt arbejdsredskab – en god huskeseddel til alt det vi skal have proppet på vores almindelige    
    undervisning.“  (Spurningalistar). 

Það sem helst hefur verið fundið að Tölvuökuskírteininu tengist markmiðum þess. 

Þegar kennararnir voru spurðir um hvernig gengi að fylgja markmiðum 

Tölvuökuskírteinisins var afstaða þeirra sú að þeim fannst ekki mögulegt að fylgja öllum 

markmiðunum eftir. Hanne lýsti skoðun sinni á markmiðunum svo: 

Það er erfitt að fylgja öllum markmiðunum frá a til ö, en eins lengi og þetta er 

eðlilegur hluti af  kennslu allra námsgreina ættu hlutirnir að ganga upp. Þetta 

krefst mikillar samvinnu kennarateymisins við skipulagningu. Hver skal gera 

hvað?6   

Hún vildi einnig meina að Tölvuökuskírteinið væri ekki besti mælikvarðinn sem til væri 

til að mæla færni nemenda í UST. Hún taldi betra að trúa því að allir kennarar myndu 

fylgja markmiðunum sem grunnskólarnir hafa að leiðarljósi, líkt og verið hafði, en þá 

myndu nemendurnir tileinka sér það sem þeir ættu að læra. Helle telur aftur á móti mjög 

þægilegt að kenna eftir að búið er að skipta markmiðunum sérstaklega niður og samþætta 

þau kennslunni. Með því að fylgja Tölvuökuskírteininu eftir ætti það að skila af sér 

hæfum nemendum sem hafa tileinkað sér góðar vinnuaðferðir. Þegar Mads var beðinn að 

finna að Tölvuökuskírteininu taldi hann eina ókostinn vera að sumum kennurum fyndist 

það heldur stór biti að kyngja. Hann taldi það þó einnig spila inn í hversu stutt hefur verið 

unnið eftir hugmyndinni og því lítil reynsla af henni. Mads taldi aftur á móti eftirfarandi 

vera mjög jákvætt atriði: 

Nú er það ekki lengur á herðum eins kennara heldur ber allt kennarateymið 

ábyrgð á UST.  Það er teymi kennara í kringum hvern bekk. Mér finnst það 

mikill kostur að ábyrgðin dreifist aðeins. Ef einhver kennari er ekki alveg viss í 

einhverju þá getur annar kennari komið inn í og kennt það í staðinn.   

 

Aðspurðir um framtíð Tölvuökuskírteinisins voru allir sammála um að það væri 

komið til að vera, en ætti kannski eftir að þróast í annarri mynd en nú væri. Kennararnir 

sögðu að sjálfsögðu væri markmiðið að allir nemendur fengju Tölvuökuskírteini. Ef það 

                                                 
6 „Det er svært at opfylde alle mål til punkt og prikke – det er en lang proces, men så længe den er en naturlig del af undervisningen i 
alle fag skal det nok lykkedes.Det kræver stort samarbejde alle klassens lærere imellem, at få koordineret hvem der gør hvad?“ 
(Spurningalistar). 

næðist ekki í annarlok myndu nemendurnir sem ekki hefðu skírteinið halda áfram á næstu 

önn þar til markmiðunum væri náð. Áherslan í skólanum var eins og áður sagði á yngsta 

stigið til að byrja með og svo þegar á líður er markmiðið að allir nemendur grunnskólans 

hafi fengið í hendur öll þrjú Tölvuökuskírteinin sem standa til boða. Með því að vinna 

með Tölvuökuskírteinið þá vita kennarar að nemendur eru búnir að fara yfir ákveðna 

þætti og mun það án efa koma til með að hjálpa þeim síðar á skólagöngunni. 

 

 
9 Umræður og samantekt 

Eftir að hafa skoðað undirstöður Tölvuökuskírteinisins og viðhorf kennara til þess, er 

einsýnt að til hugmyndarinnar ríkir jákvætt viðhorf. Líkja má Tölvuökuskírteininu við 

handhægt verkfæri fyrir kennara að nota til þess að ná fyrirliggjandi markmiðum í 

upplýsinga- og samskiptækni (UST). Með Tölvuökuskírteininu hafa markmið UST verið 

gerð sýnilegri og aðgengilegri fyrir kennara með því einu að safna þeim skipulega saman 

á einn stað. Kennarar höfðu einmitt orð á því að nú væri loksins komin fram hugmynd 

sem veitti þeim aðhald og aukið skipulag við að meta færni nemenda í UST. Þess ber að 

geta að markmið Tölvuökuskírteinisins eru ekki ný af nálinni, heldur voru þau áður 

samþætt öðrum fögum og hafa því ekki verið eins sýnileg og nú með tilkomu 

Tölvuökuskírteinisins. Það gæti skýrt að kennurum þykir erfitt að ætla sér að fylgja 

skyndilega öllum þessum markmiðum og henda reiður á hvað þeir skulu vinna með í það 

og að skiptið. Rannsakanda þótti gæta nokkurrar þversagnar í afstöðu kennaranna til 

markmiðssetningar Tölvuökuskírteinisins. Þeim þótti hægðarauki fyrir kennslu í UST að 

hafa markmiðin á einum stað samandregin, en sögðu svo jafnframt að erfitt væri að fara 

eftir þeim. 

Miðað við þann ávinning sem dönsku kennararnir telja sig hafa af 

Tölvuökuskírteininu gæti það reynst góð hugmynd að íhuga hvort viðlíka skírteini kynni 

að henta á Íslandi. Námskrárnar í báðum löndum eru frekar líkar og þyrfti því líklegast 

ekki að gera miklar breytingar á þeim. Samþætting UST við önnur fög er höfð að 

leiðarljósi hér og í Danmörku. Markmið UST á Íslandi eru nú þegar bundin í hefti 

Aðalnámskrár um upplýsinga- og tæknimennt líkt og búið er að gera með 

Tölvuökuskírteininu í Danmörku, þó svo að markmið Aðalnámskrár séu heldur komin til 

ára sinna (Aðalnámskrá grunnskóla. Upplýsinga- og tæknimennt, 1999). Það sem helst 

gæti hamlað því að vinna hugmyndinni brautargengi á Íslandi er skortur á samvinnu 

kennara í tengslum við mat á frammistöðu nemenda. Í hefti Aðalnámskrár um upplýsinga 

og tæknimennt er fjallað um námsmat á þessu sviði, þar kemur eftirfarandi fram: 

 

Námsmatið er því í valdi kennara þeirrar námsgreinar er þáttur sviðsins 

samþættist hverju sinni. Mat á sérfaglegum markmiðum upplýsingamenntar  

hlýtur þó ávallt að vera í verkahring þess kennara sem annast hana ef hann 

 er annar en bekkjarkennari (Aðalnámskrá grunnskóla. Upplýsinga- og 

tæknimennt, 1999). 

 

Hér er að ofan er ekki komið inn á beina samvinnu milli kennara heldur er talað um að 

matið sé í höndum þess kennara sem sér um kenna upplýsinga- og samskiptatæknina 

(UST) innan skólans. Því gæti kosturinn við hugmyndina um Tölvuökuskírteinið verið að 

ábyrgðin dreifist á fleiri kennara, það er ekki lengur einn kennari sem ber hitann og 

þungann af því að meta nemendur heldur er það í höndum teymis kennara sem vinnur 

saman að því.  

 Athugasemdir Mads um að nýútskrifaðir kennarar væru verr að sér í UST komu 

rannsakanda mikið á óvart. Reyndar er það svo að dönskum kennaranemum stendur ekki 

upplýsingatæknikjörsvið til boða í sínu námi líkt og kennaranemum á Íslandi (JCVU, 

2007). Því er ekki um að ræða að verðandi kennarar geti sérhæft sig í UST. Í staðinn er 

farin sú leið að samþætta UST kennslu annarra námskeiða, þar sem markmiðið er að 

kennaranemar læri í leiðinni þá möguleika sem UST hefur upp á að bjóða (UNI-C, 

2006C). Það má því segja að með grunnáföngum og sérstaklega upplýsingatækni-

kjörsviði, standi kennaranemum í Kennaraháskóla Íslands að einhverju leyti gagnbetra 

nám til boða fyrir starf þeirra sem verðandi kennarar í upplýsingasamfélagi, heldur en 

dönsku kennaranemunum (KHÍ, 2007). 

Það jákvæða við hugmyndina er það mikla val matsaðferða sem kennarar geta 

nýtt sér. Þeir geta valið það sem þeir telja henta best hverju sinni og sýni sem 

heildstæðasta mynd af færni nemandans. Að auka val um mismunandi matsaðferðir er því 

eitthvað sem skoða mætti betur í íslenskum grunnskólum eins og 3F - Félag um 

upplýsingatækni og menntun, kom inn á í álitsgerð um endurskoðun Aðalnámskrár 2005. 

Þar er nefnt að aukin úrræði vanti til að geta metið hvaða árangur hafi náðst í 

upplýsingatæknikennslunni. Ein tillagan sem kom fram var þannig: 

 

Námsmat á sviðinu þarf að þróa - t.d. með (stafrænni) ferilmöppu 

(portfolio)/frammistöðumati þar sem komið væri á framfæri verkefnum og 

niðurstöðum úr námsmati (hugsanlega úr verklegum prófum eða æfingum) 

(3F - Félag um upplýsingatækni og menntun, 2005). 

 

Þessi tillaga 3F er einmitt dæmi um eina þeirra matsaðferða sem Tölvuökuskírteinið 

býður upp á. Hugmyndin um Tölvuökuskírteinið myndi því nýtast vel í íslensku 

skólastarfi, ekki hvað síst vegna þess að það kallar á nýja hugsun um mat og fjölbreyttari 

matsaðferðir. Tölvuökuskírteini eða keimlíkt fyrirkomulag gæti einnig leitt til aukins 

frjálsræðis og skapað kennurum svigrúm til að taka frekar mið af ólíkum þörfum 

nemenda með mismunandi matsaðferðum. Líkt og kemur fram í Aðalnámskrá grunnskóla 

þurfa matsaðferðir að vera sem fjölbreytilegastar til að taka mið af  þeim margvíslegum 

markmiðum sem nemendur þurfa að ná (Aðalnámskrá grunnskóla. Almennur hluti, 

1999). 

Það sem rannsakanda fannst miður við þessa athugun var hversu dræm svörunin 

var. Af þremur kennurum gaf einn virkilega greinagóð svör. Spyrja mætti hvort betra 

hefði verið að taka viðtöl við kennarana, í stað þess að senda þeim spurningalista. Einnig 

hefði jafnvel verið unnt að útfæra spurningalistann betur. Áhugavert væri að gera stærri 

rannsókn þar sem fleiri skólar væru teknir til athugunar og reynsla fleiri kennara skoðuð 

en gert var að þessu sinni. Undirrituð hefur hvergi rekist á að endurskoðun eða mat sé í 

gangi á Tölvuökuskírteininu, þrátt fyrir ítarlega leit. Það gæti því verið tímabært að kanna 

ítarlega hverju hugmyndin hefur komið til skila og hvað danskir grunnskólakennarar hafa 

um Tölvuökuskírteinið að segja. 

10 Lokaorð 

Tölvuökuskírteinið er að mati undirritaðrar mjög góð leið til að meta færni nemenda í 

upplýsinga- og samskiptatækni (UST). Hugmyndin gefur kennurum tækifæri til að veita 

gott aðhald og hafa yfirsýn yfir þau markmið sem nemendum er ætlað að keppa að. Með 

Tölvuökuskírteininu er þar með tryggt að kennsla í UST verði sýnilegri og þar með 

auðveldara að fylgja henni eftir í verki. Að sjálfsögðu eru ekki allir kennarar eins vel í 

stakk búnir til að kenna UST. Margir kennarar eru óöruggir, en eðlilegt er að vera 

hræddur við það sem þeir hafa ekki nægilega þekkingu á. Kennurum til styrktar stendur 

þeim til boða að sækja símenntunarnámskeið, en á þeim er aukið við þekkingu þeirra og 

öryggi við að glíma við ný og krefjandi verkefni um leið og möguleikarnir á samþættingu 

UST með öðrum námsgreinum eru kynntir. 

Viðhorf kennara og nemenda er grundvallarþáttur og skiptir miklu máli um að vel 

gangi að koma Tölvuökuskírteininu af stað. Það er því mikilvægt að skólinn, kennarar og 

nemendur, líti ekki á Tölvuökuskírteinið sem kvöð, því ef viðhorfið er þannig munu 

skólarnir seint ná að þróa starf sitt. Kennararnir þurfa að vinna saman og það er á ábyrgð 

allra kennara allra námsgreina að koma að Tölvuökuskírteininu. Það sem þarf er að 

kennarar trúi á hugmyndina, því þeir eru jú kjarninn í að fylgja henni eftir ásamt 

stjórnendum grunnskólanna. 

 Á Íslandi háttar þannig til að tækni og nýjungar hafa átt upp á pallborð þorra 

fólks. Það er því vel hugsanlegt að hugmynd sem Tölvuökuskírteinið myndi ná fótfestu í 

íslensku skólakerfi. Miðað við reynslu Dana og jákvæða framvindu mála þar, leggur 

undirrituð til að í upphafi verði unnið með hugmyndina upp í 6.bekk og meta svo hvernig 

gengur, sérstaklega þar sem dönsku eldri nemendurnir höfðu lítinn áhuga á því hvort þeir 

hefðu skírteinið eður ei. Að sjálfsögðu þarf nægjanlegt fé til verksins en fyrst og fremst 

drífandi frumkvöðla. Aðstaða nemenda og kennara í skólum landsins þarf að vera 

viðunandi og henta verkefninu. Annars er betra heima setið en af stað farið.  

Guðbjörg Guðmannsdóttir 

Til rette vedkommende 

 

Jeg hedder Guðbjörg og jeg læser til lærer,  som fjernstudent fra Island. Nu er jeg i gang 

med at skrive mit BA-projekt som handler om danskerne´s  erfaring af at bruge Junior 

PC-kørekortet i folkeskolen. Jeg vil gerne høre om jeres opfattelse, både de negative og 

positive, af det her projekt og derfor i det følgende vil jeg bede dig besvare nogle 

spørgsmål. Du bedes venligst udfylde tekstboxerne i spørge-skemaet i tekstbehandlings-

programmet Word. Når du har udfyld skemaet,  vil jeg bede dig at sende skeamet til min 

e-mail adresse: gudgudma@khi.is. Spørgeskemaresultaterne vil blive anonymet. Jeg vil 

være meget taknemlig hvis du kan give dig tid til at svare uddybende på spørgsmålerne. 

På forhånd tak for hjælpen, 

 

Med venlig hilsen 

 Guðbjörg Guðmannsdóttir 

Spørgeskema lærere: 
 
 
Køn:                                                                                                     Alder: 
 
 

Spørgmål 1:  
Hvilken uddannelse har du?  Sæt venligst kryds ved din/dine uddannelser? 
 

  Ungdomsuddannelse (studentereksamen, HF etc.)  

  Læreruddannelse  

        Cand.phil 

        Kandidateksamen 

        Ph.D. 

       Anden mellemlang eller videregående uddannelse, der kvalificerer til at     

       undervise i folkeskolen 

       Anden uddannelse 

Spørgmål 2: 
Hvor længe har du arbejdet som lærer? Sæt venligst kryds ved det der passer dig. 

 

      0-1 år 

      1-5 år 

      5-10 år 

     10-?  år 

 
Spørgmål 3: 
Hvilke fag underviser du? 

 

 

 

 
 
Spørgmål 4: 
Hvilke klassetrin underviser du? 

 

 

 
 

 
Spørgmål 5: 
Hvordan vil du beskrive dine egne IT-kompetencer?  

 
 
 

 
 
 

 
 
 
 
 
Spørgmål 6: 
Hvilke IT-programmer foretrækker du at bruge i din undervisning og forberedelse? 

 

 

 

 

 
 

 

 
 
 

 

 



 31 

Spørgmål 7: 
Hvordan benytter du Junior PC-kørekortet i den daglige undervisning? 

 

 

 

 

 

 
 
 

 
 

Spørgmål 8: 
Hvilken funktion har IT-koordinatoren i undervisningforløbet i forbindelse med Junior 

PC-kørekortet?  

 

 

 

 
 
 
 

 
 
 
Spørgmål 9: 
Hvordan har du oplevet det at følge Junior PC-kørekortets mål?   

Hvis der har været problemer, hvordan har du/I løst dem? 

 

 

 

 
 
 
 
  
Spørgmål 11: 
 

Spørgmål 10: 
Har du kunnet bemærke nogle forandringer i elevernes holdninger til IT, efter de har 

været undervist i Junior PC-kørekortet?  Hvis ja, i hvilken grad har du kunnet bemærke 

det? 

Spørgmål 11: 
Hvordan har medarbejdernes, samt forældrernes holdninger været? 
 

 
 
 
 
 
 
 
 
Spørgmål 12: 
Hvilken betydning tror du at Junior PC-kørekortet har for eleverne? 

 

 

 

 

 

  
 
 
 
Spørgmål 13: 
Hvad synes du om denne måde at bruge Junior PC-kørekortet til at måle elevernes IT-

kompetencer?  

 

 
 
 
 
 
 
 
Spørgmål 14: 
Kan du beskrive fordelene ved at undervise i Junior PC-kørekortet? 

Spørgmål 15: 
Kan du beskrive de ulemper der kan være ved at undervise i Junior PC-kørekortet? 
 
 
 
 
 
 
 
 
 
Spørgmål 16: 
Tror du at Junior PC-kørekortet er noget der er kommet til at blive? 
 

 

 

 

 

 
 
 
 
Spørgmål 17: 
Er noget andet du gerne vil tilføje til det her spørgeskema? 
 
 
 

 

 

 

Tusind tak for hjælpen  ☺ 

Viðauki 2. Viðtalsrammi 
Bachelor-project  2007 - Junior PC-Kørekort 
Guðbjörg Guðmannsdóttir 
e-mail: gudgudma@khi.is 
 

Viðtalsrammi - upplýsingatæknikennari: 

Kyn:________________                       Aldur:______________         

� Hvilken udannelse har du? 

� Hvilke fag underviser du i? 

� Hvilke klassetrin underviser du? 

� Hvor længe har du arbejdet som IT-vejleder? 

� Hvad er din funktion sem IT-vejleder? 

� Hvornår startede skolen at arbejde med JPCK? 

� Kan du beskrive hvordan skoler kommer i gang med det her project? 

� Har du kunnet bemærke nogle forandringer i elevernes holdninger til IT, efter de  

            har været undervist i Junior PC-kørekortet?  Hvis ja, i hvilken grad har du kunnet    

            bemærke det? 

� Hvordan har medarbejdernes, samt forældrernes holdninger været? 

� Hvilken betydning tror du at Junior PC-kørekortet har for eleverne? 

� Hvad synes du om denne måde at bruge Junior PC-kørekortet til at måle   

            elevernes IT-kompetencer? 

� Hvordan har du oplevet det at følge Junior PC-kørekorts mål?   

            Hvis det har været problemer, hvordan har du/I løst det? 

� Kan du beskrive fordelene ved at undervise i Junior PC-kørekortet? 

� Kan du beskrive de ulemper der kan være ved at undervise i Junior PC-   

            kørekortet? 

� Tror du at Junior PC-kørekortet er noget der er kommet til at blive? 

� Tror du at alle lærer kan arbejde med JPCK? 

� Hvordan opliver du at IT integreres i undervisningen i klasserne? 
 

Er noget andet du gerne vil tilføje?                      
              Tusind tak for hjælpen ;) 

Viðauki 3. Gátlisti samkvæmt Portfolio  

Viðauki 4. Tölvuökuskírteini fyrsta þreps 

 

  

Nafn nemanda 

Nafn skólans 

11.04.2007  

 

Kennari 2          Kennari 1          Kennari 3 

Lærerteam 

